
 
JUBILEU HAUNDIA 

 
1 

Bi mila urte dira 
Jesus jaio zala, 
albistea hor dabil 
nonahi bala-bala. 
Fedez ospatu daigun 
benetan ahal dala, 
gugaitik jaio zanak 
nahi dauan bezala. 

   2 
Prest dagoz autobusak 
eta hegazkinak, 
nok baino nok hobe-
ak, 
eta atseginak. 
Ez daiguzala ahaztu 
Jesusen dotrinak 
eta lagun gaizala 
Maria Birjinak.. 

   3 
Ez ei dago Erroman 
libre dan hotelik, 
erromerian ez da 
erromes epelik. 
Ez daigun egin 
behintzat 
erromes papelik 
bururik ez daukanak 
ez jantzi txapelik. 
 

 
   4 
Jubileu Haundiak 
ekarri dau lana,  
nok baino nok gehia-
go 
hau da hau afana. 
Ez daitela alperrik 
izan, gero, dana! 
Erroman ez bilatu 
geugan dagoana. 
 

   5 
Harrokeria eta 
gorrotoa kendu, 
sinismena gaurkotu 
ta sendo mantendu. 
Edozeinen bizitzan 
bada zer zuzendu; 
a zer Jubileua  
egingo bagendu. 
 

   6 
Bizitzan danok dogu 
geure interesa, 
noizbehinka zuzena ta 
sarri aldrebesa. 
Jubileua dala ta 
zenbat esamesa! 
Gogoko dan lekuan 
bada erromesa? 
 

 
   7 
Erromesak dabiltza 
nor joan urrunago, 
baina Jubileua 
horretan ez dago. 
Geure bihotzera da, 
oker ez banago; 
horixe da onena 
eta merkeago. 
 

   8 
Jubileu santuak 
danok jartzen gaitu: 
Jesus ezagutu ta 
ondoren jarraitu. 
Holan nor ez barriztu 
ta nor ez alaitu?, 
Jubileu Santuak  
hauxe esan nahi du.. 
 

   9 
Jesus Jauna Bera da 
Jubileu ardatza, 
Aitaren parkamena 
Berarengan datza. 
Berak egin gaizala 
argia ta gatza, 
mundua izan dedin 
Aitaren baratza. 

10 
Pozez ospatu daigun 

Jubileu urtea, 
beti ez da izaten 
holako suertea. 

Nahi dauanak hor 
dauka 

zabalik atea, 
atarian zain dago 
Aitatxo maitea. 



                                                                                                                  
 


